
1. Introdución  
Nesta comunicación preséntase unha proposta didáctica con catro actividades dirixidas á 
traballar a relevancia da biodiversidade e dos fenómenos naturais. Para iso, empregamos o 
enfoque da indagación científica para a elaboración de rodas fenolóxicas (representacións visuais 
en forma de roda sobre eventos que forman parte do ciclo de vida de diferentes organismos). A 
modo de exemplo, se quixeramos representar o ciclo de vida da avespa velutina teriamos que 
consideran eventos como a época de hibernación, a construción do niño primario ou o nacemento 
das primeiras obreiras... 
Na nosa proposta, as rodas fenolóxicas realízanse sobre diferentes especies de árbores 
pertencentes ao parque urbano da Alameda, en Santiago de Compostela. O obxectivo é aumentar 
a conciencia medioambiental do alumando, promovendo a reflexión sobre os factores que poden 
afectar á fenoloxía dunha especie vexetal, así como fomentar a acción crítica, dirixida á 
transformación de conductas que afectan ás especies da contorna próxima.  
2. Fundamentación teórica e metodolóxica 
A proposta didáctica deseñada baséase no enfoque da ensinanza baseada na indagación, o cal 
involucra ao alumnado en investigacións sobre fenómenos do mundo real (Esquivel et al., 2024), 
establecendo así paralelismos coa actividade científica profesional. Este enfoque busca que o 
alumnado sexa quen de tomar decisións sobre a forma máis axeitada de obter datos, de 
representalos, de interpretalos para poder sacar conclusións...   
Tamén tivemos en consideración un fenómeno moi común en contextos educativos coñecido 
como “cegueira vexetal”, é dicir, a menor representación das plantas en comparación cos animais 
en actividades de aula, materiais didácticos... o cal deriva na incapacidade por parte do alumnado 
para recoñecer e apreciar a importancia das especies vexetais, mesmo daquelas que se atopan na 
contorna próxima. Por esta razón, a nosa proposta comeza cun itinerario botánico pola Alameda 
de Santiago, no que se sitúan as árbores sobre as cales se fará unha roda fenolóxica. Ambas 
iniciativas (saídas botánicas e rodas) contribúen a combater a “cegueira vexetal” (Torres-Porras 
et al., 2024).  
Na táboa 1, preséntanse as catro actividades que forman parte da proposta, algunhas apreciacións 
sobre como se levaron a cabo e recomendacións para o profesorado interesado. A 
implementación da secuencia está tendo lugar co alumnado do Grao de Educación Primaria e do 
Dobre Grao de Educación Infantil e Primaria, pero está pensada para poder levarse a cabo con 
alumnado de primaria e secundaria de diferentes niveis educativos. 
3. Conclusións 
Esta proposta parte da escaseza de intervencións educativas en educación primaria e secundaria 
que apliquen a fenoloxía e as rodas fenolóxicas como ferramenta didáctica para desenvolver 
investigacións en ciencias naturais que faciliten o estudo de ciclos de vida das plantas, os eventos 
que forman parte destes ciclos, e as posible alteracións nestes eventos debido polo cambio 
climático. A secuencia deseñada permite analizar problemáticas que inflúen no ciclo de vida de 
organismos vexetais presentes en parques urbanos. O uso de rodas fenolóxicas pode repercutir 

na mellora de distintas habilidades científicas e de pensamento crítico, como uso e análise de 
datos para levar a cabo accións responsables que permitan protexer a biodiversidade dos espazos 
naturais urbanos. Ademais, as recomendacións recentes para o desenvolvemento de plans de 
estudo para a educación ambiental suxiren que o alumnado debe participar en traballos de campo 
para desenvolver prácticas científicas clave. Tamén consideramos que esta proposta permite 
abordar algúns dos retos educativos en relación coa protección da biodiversidade, como a brecha 
entre o coñecemento e a acción e a falta de conexión entre o contexto local e o global ou a 
desinformación científica sobre a cambio climático. 
Táboa 1. Secuencia de actividades que forman parte da proposta didáctica sobre fenoloxía vexetal  

Actividade (A), descrición e 
temporalización Implementación e recomendacións  

A1. Realización dun itinerario 
botánico polo parque da Alameda 
para identificar e clasificar diferentes 
especies de árbores autóctonas e 
alóctonas (2 horas) 

Para o itinerario seleccionáronse árbores ximnospermas e 
anxiospermas, dado que existen variacións moi salientables nos 
seus eventos naturais. Se non existe a posibilidade de realizar un 
itinerario, esta secuencia pode levarse a cabo cunha árbore do 
recinto do centro educativo ou próxima a este.  

A2. Introdución sobre as rodas 
fenolóxicas (que son, tipos de rodas...) 
para representar eventos  naturais e 
realización dunha roda fenolóxica a 
través de datos externos (1h 30) 
 

Presentamos ao alumnado imaxes con distintos tipos de rodas 
(anuais, mensuais, de especies animais, vexetais...) para que 
vexan o potencial desta ferramenta para representar eventos 
naturais. Utilizáronse datos dunha web dun naturalista (Araújo, 
s.f.) para seleccionar varios eventos naturais que o alumnado 
tivo que representar nunha roda fenolóxica anual. 

A3. Planificación e elaboración dunha 
roda fenolóxica anual dunha árbore 
do itinerario botánico con rexistro de 
datos e observacións semanais  

Presentamos ao alumnado unha serie de preguntas guía para a 
planificación da investigación fenolóxica (materiais necesarios 
para tomar datos, periodicidade das observacións...). O ideal é 
que a observación poida facerse nun tempo prolongado (por 
exemplo, un curso escolar), pero de non ser así podemos 
completar o período de observación con outros recursos para 
completar a roda (guías de campo, páxinas web...) 

A4. Análise guiada a través de 
preguntas sobre as observacións 
fenolóxicas realizadas, e posibles 
alteracións nos eventos naturais 
incluídos nas rodas polos efectos do 
cambio climático 

A idea é que o alumnado relacione as alteracións nos eventos 
naturais das árbores cos efectos do cambio climático e outras 
actividades con orixe antropoxénica. Os eventos naturais das 
árbores poden relacionarse coas interaccións dos ecosistemas.  

Agradecementos:  
Financiado por PID2022-138166NB-C21, MCIN/AEI/10.13039/501100011033/FEDER, UE. 

4. Referencias 
Araújo, J. (s.f.). Calendario de la vida. Recuperado de: 

https://www.joaquinaraujo.com/calendario.htm 
Esquivel-Martín, T., Fernández-Huetos, N. e Guevara-Herrero, I. (2024). Enseñanza de las ciencias 

basada en la indagación: ¿Por qué y para qué? . En Actividades de indagación para 
trabajar las ciencias experimentales en contexto en Educación Primaria (pp 13-24). 
Dykinson.  

Torres-Porras, J., Ramos-Miras, J. J., e Alcántara-Manzanares, J. (2024). The plant blindness and 
the humans-as-non-animals bias cycles in the educational system. The need to overcome 
them. Journal of Biological Education, 1-12. 




